Күктә ни булмас дисең – очсыз-кырыйсыз күк бит ул!
(V сыйныфта «Кояш системасы» темасын гомумиләштерү, кабатлау дәресе)
Розалия ГАРИПОВА,
Актаныш районы Аккүз төп мәктәбенең I квалификация категорияле география укытучысы
Максат. «Кояш системасы» темасы буенча алган белемнәрне ныгыту, кабатлау; укучыларның белем дәрәҗәсен бәяләү. Укучыларның танып-белү активлыгын үстерү. Кызыксыну хисе, игътибарлылык тәрбияләү.

Җиһазлау. Компьютер, презентация, кроссворд, тестлар.

Дәрес барышы
I. Оештыру өлеше. Уңай психологик халәт булдыру.

Укытучы. Укучылар, тышта салкын, яңгырлы көз хөкем итсә дә, классыбызда якты, җылы һәм бик күңелле. Чөнки, безгә бүген кунаклар килде. Ә кунак килсә һәрвакыт күңелле, шулай бит? Әйдәгез, аларга да күңелле булсын өчен актив булып, дөрес җаваплар бирергә тырышып карыйк әле. Һәр дөрес җавап өчен мин кояш символын бүләк итәчәкмен. Ә дәрес ахырында аларны санап, нәтиҗә ясарбыз.
II. Төп өлеш.

Укытучы. Без сезнең белән Галәмнең бер кисәге булган «Кояш системасы»н өйрәндек. (1 нче слайд)  Бүген инде без аны кабатлап, ныгытып куярбыз. Иң беренче эш итеп искә төшерик әле, нәрсә соң ул Кояш системасы? (2, 3 нче слайдлар)
Димәк, Кояш системасында ничә планета бар? Ә хәзер әйдәгез, һәр планета турында үзебез белгәннәрне сөйләп чыгыйк. (4–14 нче слайдлар) 

Алдан әйтеп узганча, Кояш системасында, планеталардан тыш, башка күк җисемнәре дә бар бит әле. Хәзер аларны кабатлап узарбыз.
(Астероидлар, метеорлар, метеоритлар, кометалар турындагы белемнәрен искә төшерү.) (15–18 слайдлар)

Хәзер кроссворд чишеп алабыз. Һәрберегез мин биргән сорауга тиз генә такта янына чыгып җавап язарга тиеш була. Әгәр җаваплар дөрес булса, безнең кызыл белән әйләндерелгән баганада бер күк җисеменең исеме килеп чыгачак (комета).
Кроссворд.
1. Кояш системасының үзәгендә нәрсә тора? (Кояш)
2. Кояш тирәли планеталар хәрәкәт итүче юл ничек атала? (Орбита)
3. Планеталарның күбесенә кайсы ил аллалары исеме бирелгән? (Борынгы Рим)
4. Беренче телескопны кем уйлап тапкан? (Галилей)
5. Кометаның төп өлеше. (Төш)
6. Җирнең табигый иярчене. (Ай)
Физкультминут.

Дәреслек ярдәмендә эш дәфтәрендә бирем үтәү (_____ бит, ____ бирем).
«Бу фикерләрнең кайсылары дөрес?» уены.
• Кояшка иң якын планета – Меркурий. (Әйе)
• Бары Җирдә генә су бар. (Әйе)
• Кояш системасын бары тик планеталар гына тәшкил итә. (Юк)
• Иң зур планета – Сатурн. (Юк)
• Гигант планеталарның барысының да иярченнәре күп. (Әйе)
• Юпитерда зур кызыл тап бар. (Әйе)
• Уран – телескоп ярдәмендә ачылган беренче планета. (Әйе)
• Астероидлар йолдызлар алар. (Юк)
• Кометалар төш, газ тышчасы һәм койрыктан тора. (Әйе)
• Уран – телескоп ярдәмендә ачылган беренче планета. (Әйе)
• Кояштан ерагайганда гына кометаның койрыгы күренә. (Юк)
• Метеоритлар – Җиргә төшкән космик җисемнәр алар. (Әйе)
Инде тест эшләүгә күчәрбез. Мин тестлар таратам. Сез дөрес җавапларны билгеләп чыгасыз.
Тест.
1. Кояш системасында ничә планета бар?

а) 8;  ә) 9;  б)10.

2. Астероидлар кайсы планета орбиталары арасында хәрәкәт итә?

а) Марс белән Уран; ә) Марс белән Юпитер.

3. Кояшка якын кометалар  ... тора.
а) төш, газ тышчасы, койрыктан;  ә) төш һәм койрыктан.

4. Җиргә төшкән космик җисем ничек атала?

а) метеор;  ә) метеорит.

5. 2006 елда Кояш системасы планеталары исемлегеннән кайсы планета төшереп калдырылды?

а) Уран;  ә) Венера;  б) Плутон.

Җавап. 1−а;  2−ә;  3−а;  4−ә;  5−б.

1. Тестларыгызны күрше партадагы иптәшегез белән алмашыгыз да тикшерү эшенә керешәбез. Дөрес җавапларны экраннан карарбыз. (21 нче слайд)
III. Дәресне йомгаклау.
Шулай итеп, бүген без Кояш системасы турында үткәннәрне кабатладык. Киләсе дәрестә «Галәм» темасын өйрәнүне дәвам итәрбез һәм йолдызлар белән таныша башларбыз. Сезгә өй эше: йолдызлар турында башлангыч сыйныфларда үткәннәрне искә төшереп килергә. Шулай ук китапларда, газета-журналларда йолдызлар турында язылган язма-мәгълүматларны туплап алып  килә аласыз. (22 нче слайд)
Инде дәрескә нәтиҗә ясап, билгеләр куябыз.

